
АДНОСІНЫ ХАДКЕВІЧАЎ І ШЛЯХЦІЦА СВЯДЭРСКАГА  
Ў СПРАВЕ ЗАСТАВЫ ДВАРА ПАЎЛЮКОЎШЧЫНА (1590) 

 
Артыкул прысвечаны разгляду маёмаснай справы, якая мела месца паміж прадстаўнікамі магнатэрыі графамі 

Аляксандрам і Янам Каралям Хадкевічамі і шляхціцам С. Свядэрскім. Прадмет справы — дамова аб перадачы ў 
трыманне двара Паўлюкоўшчына, які ўваходзіў у склад буйнога магнацкага маёнтка Ляхавіцкае графства. Увага 
надаецца ўмовам, на якіх Свядэрскі трымаў маёнтак у заставе, а таксама акалічнасцям яго перадачы ва ўладанне 
шляхціца. У артыкуле прыводзіцца падрабязнае апісанне двара Паўлюкоўшчына і вёсак, якія ўваходзілі ў яго склад, 
акрэсліваюцца яго межы, згадваецца мясцовая тапаніміка. На падставе дакументаў з фондаў Архіва Патоцкіх у навуковы 
зварот уводзяцца новыя звесткі аб уладаннях Хадкевічаў, іх узаемаадносінах з павятовай шляхтай у рэчышчы 
кліентарна-патранальных стасункаў. 

Ключавыя словы: магнатэрыя; шляхта; застава; Хадкевічы; кліентарна-патранальныя адносіны; Ляхавіцкае 
графства. 

THE RELATIONS BETWEEN THE HADKIEVIČS AND THE NOBLEMAN SVIADERSKI  
IN THE CASE OF THE LEASING OF PAŬLIUKOŬŠČYNA ESTATE (1590) 

 
The article is devoted to the consideration of the property case, which took place between the representatives of the 

magnate counts Alexander and Jan Karol Hadkievič and the nobleman S. Swiaderski. The subject of the case is an agreement on 
the transfer of the Paŭliukoŭščyna manor, which was a part of a large magnateʼs estate in Lachavičy county. Attention is paid to 
the conditions under which Swiaderski kept the estate in pledge, as well as the circumstances of its transfer to the possession of 
the nobleman. The article provides a detailed description of the Paŭliukoŭščyna estate and the villages that were part of it, 
outlines its boundaries, and mentions local names. Based on documents from the funds of the Patotski Archive, new information 
about the Hadkievič estates and their relations with the county nobility in the field of client-patronage relations introduced into 
the scientific appeal. 

Key words: magnate; gentry; rent; Hadkievič; client-patronage relations; Lachavičy county. 

Уводзіны. У Вялікім княстве Літоўскім існавала такая форма маёмасных узаемаадносін 

паміж прадстаўнікамі магнатэрыі і шляхты, як «уладар-трымальнік». У сістэме гэтых адносін 
распаўсюджанай іх формай, пры якой маёмасць перадавалася ад уладара іншым асобам 
(трымальнікам), называлася заставай. Трымальнікі — шляхціцы, якія пазычалі наяўныя грошы 
ўладару пад заставу яго зямель (двароў). Пры перадачы маёмасці ў заставу да крэдытора звычайна 
пераходзілі ўсе правы на землеўладанне і перададзеных яму разам з маёмасцю людзей. Для 
ўладара маёнтка застава была істотнай крыніцай даходу, для крэдытора — перспектыва набыцця 
зямель, якія ён трымаў у заставе. Апроч прыбытковага складніку ў заставе меўся складнік 
узаемавыгадных сацыяльных адносін паміж уладаром і трымальнікам. Як адзначае гісторык А. 
Радаман, гэтак званыя «крэдыторы», якія пазычалі наяўныя грошы пад заруку зямель, уваходзілі ў 
блізкае кола кліентэлы магната [1]. Даследчык У. Падалінскі адзначае, што аказваючы паслугі па 
крэдытаванні патронаў (сярод іншых паслуг трэба адзначыць вайсковую службу, дзейнасць на 
сойміках і соймах, прадстаўленне інтарэсаў у судах і г. д., якія шчыльна перапляталіся паміж 
сабой), кліенты, апроч атрымання грошаў, маглі разлічваць на забеспячэнне пасадамі  
і землямі, атрыманне адукацыі і выхаванне пры магнацкім двары [2]. 

 
Матэрыялы і метады даследавання. Прыкладам узаемаадносін узроўню «ўладар-

трымальнік» з’яўляюцца адносіны, якія мелі месца паміж прадстаўнікамі магнатэрыі Аляксандрам 
Хадкевічам (пам. 1624; граф, ваявода троцкі), яго братам Янам Каралем Хадкевічам (1560—1621; 
граф, вялікі гетман літоўскі, ваявода віленскі) з аднаго боку і шляхціцам Сымонам Свядэрскім з 

іншага. Акалічнасці справы аб заставе апісаныя ў дакуменце пад загалоўкам “Akta dotyczące 
zastawu dóbr pawlikowskich  
z klucza Lackowicze przez Chodkiewiczów i oddania ich na własność za wierną służbę Szymonowi 
Świderskiemu” [3, арк. 5—7]. Адзначаны дакумент захоўваецца ў фондах Архіва Патоцкіх з 
Радзына (фонд № 334, Archiwum Główne Akt Dawnych w Warszawie). Гэты акт быў складзены 9 
лістапада 1590 года на пасяджэнні гродскага суда ў Слоніме, куды былі пададзены лісты ад братоў 
Хадкевічаў (датуюцца 8 кастрычніка 1590 года) для занясення ў актавыя кнігі. З самім дакументам 
у архіўнай установе магчыма пазнаёміцца толькі ў фармаце мікрафільму.   

Пры падрыхтоўцы артыкула выкарыстоўваліся агульнанавуковыя і спецыяльныя 
гістарычныя метады даследавання. 

 
Вынікі даследавання і іх абмеркаванне. Фармальныя адносіны паміж братамі Хадкевічамі  

і шляхціцам Свядэрскім у межах ляхавіцкага маёнтка ўзніклі ў 1589 годзе, але дзеля бачання 
поўнай карціны акрэсленых узаемаадносін адзначым вяхі падзей, якія папярэднічалі гэтаму. 

Род Хадкевічаў у асобе Яна Гераніма Хадкевіча (1537—1579; маршалак вялікі) пачаў валодаць 
ляхавіцкім маёнткам ад 10 красавіка 1572 года, калі ў Варшаве падчас вольнага сойма быў 
аформлены дагавор з вялікім князем Жыгімонтам Аўгустам на абмен яго маёнтка Ляхавічы на 
маёнтак Свіслач  
з уладання Хадкевіча. Аднак канчаткова ўступіць ва ўладанне ляхавіцкім маёнткам Хадкевіч змог 
толькі ў 1576 годзе, што звязана было з нявырашанасцю рознагалосся з былым ляхавіцкім 
дзяржаўцам Уладзімірам Забалоцкім, які меў дамаганні адносна ляхавіцкіх уладанняў. Так, з 1576 
года род Хадкевічаў ужо бесперашкодна валодаў ляхавіцкім маёнткам. Пасля смерці Я. Г. Хадкевіча 
ў 1579 годзе яго маёнткамі сумесна распараджаліся сыны Аляксандр і Ян Караль. Паміж сабой яны 
раздзялілі бацькоўскую спадчыну толькі ў 1592 годзе, саставіўшы 18 мая адпаведны акт падзелу 
зямель [4, с. 73]. Аднак ляхавіцкім маёнткам да сваёй смерці ў 1588 годзе распараджалася ўдава Яна 
Гераніма Крысціна са Збароўскіх [5].  

Прадметам узаемаадносін братоў Хадкевічаў і Свядэрскага з’яўляліся правы на ўладанне 
дваром Паўлюкоўшчына, які ўваходзіў у склад ляхавіцкага маёнтка. Упершыню на старонках 
справаводства Вялікага княства Літоўскага Паўлюкоўшчына адзначаецца яшчэ ў 1520 годзе, калі, 
набыўшы ў баярына Наваградскага павета В. Паўлюковіча як «землю Павликовщину», яе да 
ляхавіцкага маёнтка далучыў Альбрэхт Гаштольд (пам. 1539 г.; вялікі канцлер літоўскі) [6, с. 68]. 
У сваім ляхавіцкім маёнтку  
ў 1535 годзе Гаштольд фундаваў каталіцкі касцёл, вылучыўшы на яго ўтрыманне двор Паўлюкоў-
шчына (налічвалася 8 дымоў [7, с. 102—105]) [8, арк. 195—200]. Аднак праз некалькі 
дзесяцігоддзяў гэты двор ужо не знаходзіўся ва ўладанні мясцовай парафіі, ім распараджаўся 
ўладар ляхавіцкага маёнтка. Так, у перыяд паміж 1576 і 1579 гадамі Ян Геранім Хадкевіч пад 
заставу ў 500 коп грошай перадаў «фолварк ляховицкий Павлюковский» шляхціцу Мацвею Воўку 
[5]. Пасля смерці Хадкевіча яго ўдава Крысціна ў 1584 годзе мела непаразуменні і судовыя 
разбіральніцтвы з панам Воўкам. Звяртае на гэта ўвагу мемуарыст Фёдар Еўлашоўскі (1546—1616; 
падсудак наваградскага земскага суда), які знаходзіўся на службе Хадкевічаў. Ён адзначае, што 
Воўк падрабіў дакументы, зрабіўшы сабе яшчэ адзін застаўны ліст Хадкевіча на суму ў 500 коп 
грошай [5]. Вынікала, што ўдава Хадкевіча была павінна выплаціць Воўку суму ў 1 000 коп 
грошай. Па словах Еўлашоўскага, удава на прадмет падробкі дакументаў і змены сумы заставы 
вяла судовыя працэсы ў земскім і гродскім судах. У выніку судовых спраў Воўк ад складзенага ім 
ліста на дадатковую суму ў 500 коп адступіў [5]. Трэба меркаваць, што пасля гэтага 
разбіральніцтва браты Хадкевічы вырашылі спыніць адносіны з Воўкам і перадаць Паўлю-
коўшчыну іншаму трымальніку — Сымону Свядэрскаму. 

Вывучыўшы змест маёмаснага акта, які быў складзены ў гродскім судзе Слоніма ў 1590 
годзе, адзначым, што тыя звесткі, якія ў ім утрымліваюцца, можна размеркаваць на тры 
асноўныя інфарматыўныя рубрыкі: 1) звесткі аб Сымоне Свядэрскім; 2) умовы і абставіны 
перадачы маёнтка; 3) апісанне межаў маёнтка.  

Асоба трымальніка. Сымон Свядэрскі — прадстаўнік земскай шляхты. Гэта група 
падпарадкаванага ўладару маёнтка ваеннаслужылага насельніцтва, якая жыла на тэрыторыі 
ляхавіцкага маёнтка  
і мела надзел зямлі. Першапачаткова С. Свядэрскі (хутчэй за ўсё са згоды ўладара ляхавіцкага 
маёнтка) распараджаўся пэўнай маёмасцю (дакладныя звесткі ў акце не акрэсліваюцца) на ўмовах 

выканання вайсковай службы ў шляхецкім апалчэнні, знаходзячыся ў васальнай залежнасці ад 
уладара маёнтка.  

У сярэдзіне XVI стагоддзя мела месца патрабаванне ляхавіцкай земскай шляхты пераводу яе 
пад «земскае права» Наваградскага павета. Абумоўлена гэта было тым, што прававое становішча 
баяраў-шляхты, якія жылі ў прыватных і княжацкіх маёнтках, было значна горшым, чым так 
званай павятовай шляхты [9]. Назіралася агульная тэндэнцыя: ужо з сярэдзіны XVI стагоддзя на 
соймах Вялікага княства Літоўскага ўсё часцей падымалася пытанне аб ураўнаванні шляхты ў 
правах. Але захады ляхавіцкай шляхты былі беспаспяховыя. Так, выдадзены вялікім князем 
Жыгімонтам Аўгустам загад ад 5 лютага 1567 года падкрэсліваў, што ляхавіцкія баяры-шляхта не 
падлягаюць юрысдыкцыі павятовых судоў без спецыяльнага яго дазволу [10, арк. 94]. Тым не 
менш некаторым шляхціцам у перыяд 1560-х удалося атрымаць прывілеі на выхад пад прысуд 
Наваградскага павета [4, c. 66], але ў той жа час частка васальнай шляхты ляхавіцкага маёнтка не 
здолела дамагчыся вызвалення ад вотчыннай юрысдыкцыі Жыгімонта Аўгуста і ў выніку абмену ў 
1572 годзе апынулася ў васальнай залежнасці ад Яна Гераніма Хадкевіча.  

У шэрагах ляхавіцкай земскай шляхты знаходзіўся і С. Свядэрскі. Са звестак, прадстаўленых  
у акце 1590 года, можна прасачыць асноўныя моманты яго службы. Адзначаецца, што Свядэрскі 
знаходзіўся на службе ў Хадкевічаў з маладых сваіх гадоў [3]. Адсюль вынікае, што на момант 
складання дакумента шляхціц быў ужо ў досыць сталым узросце. Спачатку ён служыў у Яна 
Гераніма Хадкевіча. У перыяд з 1579 па 1588 год знаходзіўся на службе ў яго ўдавы Крысціны, а 
затым, урэшце, верна служыў братам Аляксандру і Яну Каралю Хадкевічам [3]. Аднак у 
дакуменце няма звестак аб кар’еры шляхціца. Застаецца невядомым, на якой службе ён 
знаходзіўся, якія функцыі пры двары Хадкевічаў выконваў. Разам з перадачай Свядэрскаму 
маёмасці змяніўся яго сацыяльны статус. Так, пасля зацвярджэння акта браты Хадкевічы 
«выпускалі» шляхціца пад прысуд Наваградскага павету, што азначала вызваленне яго ад 
васальнай залежнасці [3]. 

Умовы і абставіны перадачы маёнтка. Галоўным прадметам складзенага акта з’яўляўся 
працэс перадачы ва ўладанне С. Свядэрскага. Гэта перадача суправаджалася шэрагам акалічнасцей 
і ўмоў.  

У акце 1590 года адзначаецца, што С. Свядэрскі ў 1589 годзе маёнтак Паўлюкоўшчыну 
выкупіў у Мацвея Воўка і яго жонкі Падарэўскай. Пад выкупам трэба разумець, што Свядэрскі 
ўнёс Воўку суму, на якую быў застаўлены маёнтак (500 коп грошаў) [3]. Так, пазыка, пад якую 
быў застаўлены двор, была пагашаная, Хадкевічы маглі перадаць маёнтак у заставу іншаму 
трымальніку на зусім іншых умовах. Па рашэнні Аляксандра Хадкевіча (ва ўсіх месцах 
згадваюцца два браты, у гэтым — толькі Аляксандр) двор Паўлюкоўшчына быў перададзены ў 
заставу С. Свядэрскаму пад суму 1 000 коп грошаў (трэба меркаваць, з улікам выплаты Воўку). 
Далей адзначаецца, што браты Хадкевічы вырашаюць не выкупаць (не вяртаць 1 000 коп грошай) 
Паўлюкоўшчыну ў Свядэрскага, а перадаць гэты двор яму за службу на вечныя часы [3]. На нашу 
думку, адзначаны працэс — пагашэнне Свядэрскім пазыкі Хадкевічаў і далейшая перадача яму 
двара — быў загадзя абгавораны, гэтыя дамоўленасці мелі месца паміж магнатамі і шляхціцам. 
Тут прасочваецца імкненне Свядэрскага займець уласны маёнтак (характэрнае для прадстаўніка 
земскай шляхты), а папярэдні канфлікт Хадкевічаў з Воўкам стварыў спрыяльныя для Свядэрскага 
ўмовы, каб гэта здзейсніць. 

У дакуменце акрэслівалася, што перададзеным маёнткам Свядэрскі мог свабодна 
распараджацца па сваім жаданні: прадаць яго, аддаць, падарыць, перадаць у заставу, замяніць, 
запісаць на касцёл. Пры тым Хадкевічы гарантавалі шляхціцу акрэсленую свабоду дзейнасці, 
выдаўшы як са свайго боку, так  
і з боку сваіх нашчадкаў заруку. Адзначалася, што ў выпадку дзеянняў Хадкевічаў (ці іх 
нашчадкаў)  
у адносінах да маёмасці Свядэрскага, якая б шкодзіла маёмасці ці парушала правы шляхціца 
свабодна ёю распараджацца, яны мусяць заплаціць таму суму памерам 3 000 коп грошаў літоўскіх 
[3]. 

Апісанне маёнтка. Аб’ектам акта 1590 года з’яўляецца маёмасць, якая перадавалася Хадкевічамі 
шляхціцу Свядэрскаму. Перададзеная маёмасць, яе склад і межы падрабязна апісваюцца ў дакуменце. 
Адзначым, што ўсе тыя землі, якія пераходзілі ва ўладанне шляхціца, уваходзілі ў склад ляхавіцкага 
маёнтка. Пры гэтым у дакуменце падаецца цікавая акалічнасць («гісторыя» маёнтка): зафіксавана, што 
маёнтак перайшоў айцу Аляксандра і Яна Караля Хадкевічаў ад вялікага князя Жыгімонта Аўгуста [3]. 

Таксама паведамляецца, што межы перададзенага двара і вёсак былі вымераны рэвізорамі Дзмітрыем 
Сапегам і Вацлавам Сутынскім як раз у часы, калі ляхавіцкім маёнткам уладарыў Жыгімонт Аўгуст. 
Па гэтых замерах, здзейсненых у 1560-я [4, c. 67], вызначаўся памер зямлі ў валоках, які перадаваўся 
Свядэрскаму. 

Са складзенага акта вынікае, што браты Хадкевічы перадавалі ў вечнае карыстанне двор 
Паўлюкоўшчына, сяло Паўлюкоўшчына і сяло Русінавічы, каб, як адзначаецца ў дакуменце, 
Свядэрскі ў маёнтку карыстаўся пажыткамі і паспяхова іх памнажаў. У дакуменце адзначаюцца 
памеры кожнай часткі, перададзенай шляхціцу: 1) пры двары Паўлюкоўшчына мелася 13 валок і 20 
моргаў зямлі; 2) да сяла Паўлюкоўшчына было дапасавана аселых і пустых 18 валок; 3) да другога 
сяла — Русінавічы — належала 33 валокі зямлі [3]. 

Вышэй акрэслена маёмасць, якая раней знаходзілася ў заставе шляхціца М. Воўка і пасля 
працэдуры пагашэння пазыкі братоў Хадкевічаў перадавалася С. Свядэрскаму. Па «сваёй добрай 
волі» [3] Хадкевічы дадалі да гэтых зямель дадатковы надзел (яго замеру праводзіў мернік 
Хадкевічаў Пётр Забэла), які падрабязна апісваецца ў акце 1590 года. 

Так, Свядэрскаму перадавалася ва ўладанне гэтак званая «чаркасаўская» зямля памерам у 4 
валокі 27 моргаў, якую першапачаткова трымаў ляхавіцкі земянін Андрэй Чаркас. Хадкевічы 
замянілі яму надзел на іншы, а адзначаныя валокі далучылі да двара Свядэрскага. Далучаныя землі 
знаходзіліся як раз паміж сёламі Паўлюкоўшчына і Русінавічы. Апісваюцца межы гэтага надзела: з 
аднаго боку надзел мяжуе з Замкавым Борам і з маёнткам ляхавіцкіх зямян Мазуркоў (іх сялом 
Ганчары); па другі бок землі сягаюць да броду Баравога пры сяле Русінавічы; з трэцяга боку 
надзел даходзіць да канцавой сценкі (трэба меркаваць, да межаў ляхавіцкага маёнтка); з 
чацвёртага боку зямля ўпіраецца ў зямлю двара Паўлюкоўшчына [3]. 

Да гэтых жа зямель мернікам Забэлам было дададзена 18 моргаў і 60½ прутаў зямлі. 
Акрамя таго, Свядэрскаму перадавалася 12 валок зямлі ляхавіцкіх зямян Грыцковічаў. У 

дакуменце адзначаецца, што першапачаткова гэтыя валокі знаходзіліся ў трыманні зямян Міхны, 
Ваські, Фёдара і Сцяпана Грыковічаў, а таксама шляхціцаў Валадоцкага і Галаўні. Пазней усе 
гэтыя землі былі перададзеныя ў трыманне службоўцу Хадкевічаў Івану Крэчэтаўскаму. З дазволу 
Хадкевічаў Крэчэтаўскі саступіў землі Свядэрскаму (гэта працэдура была завераная асобным 
лістом Крэчэўскага, спасылка на які маецца ў акце 1590 года) [3]. 

Такім чынам, шляхціцу Свядэрскаму перадавалася: двор, 2 сяла і зямля, агульны памер якой 
складаў 88 валок 5 моргаў і 60½ пруты (схема маёнтка прадстаўлена на малюнку 1). Зямля перада-
валася, як адзначаецца ў дакуменце, з селішчамі, засценкамі, людзьмі і рознымі пажыткамі. Для 
параўнання адзначым, што памер ляхавіцкага маёнтка па стане на 1560-я складаў 363 валокі 1 
морг 18 прутаў [4, c. 67]. Выведзеныя з яго складу 88 валок — істотны зямельны надзел. 

 
 

 
 

Малюнак 1. — Схема маёнтка шляхціца С. Свядэрскага (1590) 
 

Заўвага. Умоўная мадэль, складзеная аўтарам. 

У дакуменце, які намі разглядаецца, цікавасць уяўляюць таксама звесткі, якія змяшчаюцца ў 
канцы ліста, дасланага Хадкевічамі ў Слонім. З гэтай часткі акта становіцца вядома, што ліст на 
перадачу маёмасці быў складзены ў Ляхавічах, пры гэтым прысутнічаў асабіста Сымон Свядэрскі. 
Ліст быў уласнаручна падпісаны братамі Аляксандрам і Янам Каралем Хадкевічамі і завераны 
пячаткамі. Пры напісанні ліста прысутнічалі сведкі, якія таксама ўласнаручна яго падпісалі і 
прыціснулі пячаці. Сведкамі з’яўляліся: прадстаўнікі земскай шляхты Марцін Скрашынскі, Беняш 
Чарноўскі, Фёдар Еўлашоўскі, Крыштаф Гзоўскі, Ян Магільніцкі, возны навагрудскага павету 
Андрэй Елаза [3]. 

 
Заключэнне. Разгледзеўшы маёмасную справу, якая мела месца паміж прадстаўнікамі 

магнатэрыі графамі Аляксандрам і Янам Каралям Хадкевічамі і шляхціцам С. Свядэрскім у 1590 
годзе, можна абагульніць яе асноўныя моманты і адзначыць акалічнасці. 

Падзеі, апісаныя ў даследаваным дакуменце, адбываліся ў межах ляхавіцкага маёнтка, якім з 
1576 года валодаў род Хадкевічаў. Як вынікае, на момант перадачы двара Паўлюкоўшчына 
ляхавіцкім маёнткам сумесна валодалі браты Аляксандр і Ян Караль Хадкевічы. 

Сымон Свядэрскі — тыповы прадстаўнік земскай шляхты, які распараджаўся пэўнай 
маёмасцю на ўмовах выканання службы ў Хадкевічаў. Служыў (род службы не вызначаны) Яну 
Гераніму, яго ўдаве Крысціне, братам Аляксандру і Яну Каралю Хадкевічам. Пасля зацвярджэння 
акта перадачы маёмасці вызваляўся пад прысуд Наваградскага павету, што азначала вызваленне 
яго ад васальнай залежнасці перад Хадкевічамі. 

Каб атрымаць маёнтак, С. Свядэрскі мусіў шляхціцу М. Воўку ўнесці суму, на якую Хадкевічамі 
быў застаўлены маёнтак (500 коп грошаў). Спрыяў перадачы маёнтка канфлікт, які меў месца паміж 
Воўкам  
і Хадкевічамі (судовая цяжба). Пасля перадачы маёнтка Свядэрскаму Хадкевічы гарантавалі шляхціцу 
недатыкальнасць яго маёнтка і свабоду дзейнасці, выдаўшы заруку на 3 000 коп грошаў літоўскіх. 

Шляхціцу Свядэрскаму перадаваўся маёнтак істотных памераў: двор, 2 сяла і зямля, агульны 
памер якой складаў 88 валок 5 моргаў і 60½ пруты. 

Разгледжаная справа — прыклад таго, як за мнагалетнюю адданую службу шляхціц здолеў 
атрымаць ад магнатаў права валодаць сваім маёнткам, выйшаўшы з васальнай залежнасці.  

